Сағындық Мауғазин
Қос институттың филиалы ашылды
Үстіміздегі жылы наурыз айында М.Қозыбаев атындағы Солтүстік Қазақстан университетінде республиканың тарихшылары қауымы жиналған съез өткен еді. Жиында Білім және ғылым министрі Асхат Аймағамбетов теріскей аймақтың тарихы мен мәдениетінің зерттелуінің кенже қалғандығы, оны жүзеге асыру үшін арнайы бағдарламалы-нысаналық қаржыландыру бағдарламасының қажеттігі, тарихшы, археолог, этнолог ғалымдарды тарту үшін ғылыми- зерттеу институтының қажеттігі жайында маңызды ұсыныстар айтқан
болатын.
- Белгілі ғалым, тарих ғылымдарының докторы Зиябек Қабылдинов және университет ректоры Ерлан Шулановтың тікелей қолдауымен, Петропавл қаласында М. Қозыбаев уни- верситетінің базасында Ш.Уәлиханов атындағы Тарих және этнология институтының және Ә.Марғұлан атындағы Археология институтының филиалдарының ашылуы туралы Қа- зақстан Республикасы Ғылым және жоғары білім министрлігінің Ғылым комитетінен рұқсат хат келді. Бұл ісіміз жуырда Солтүстік Қазақстан өңіріне арнайы іссапармен келген Ғылым және жоғары білім министрі Саясат Нұрбек тарапынан да қолдау тауып отыр. Қазіргі таңда Ш.Уәлиханов атындағы Тарих және этнология институты есептік тіркеуден өтіп, ресми ашылды. Ә.Марғүлан атындағы Археология институтының есептік тіркеуден өтуі туралы құжатты күтіп отырмыз, - деді М.Қозыбаев атындағы Солтүстік Қазақстан университеті ректорының кеңесшісі, тарих ғылымдарының докторы Ақмарал Ыбыраева.
Ақмарал Ыбыраеваның айтуынша, тарихы терең, мәдениеті ерекше қалыптасқан, талай дүлдүл тұлғаларды дүниеге әкелген өлкенің ежелгі дәуірден қазіргі күнге дейінгі тарихын тың деректерге сүйене отырып жан-жақты зерттеу, нәтижелерін жариялау, мамандар даярлау, бағдарламалық-нысаналық, гранттық қаржыландыру конкурстарына қатысу, Тарих, археология мамандықтары бойынша PҺD докторантура ашу секілді қыруар жұмыс бар.

